
um aðstoð við nýlenduþjóðir Portúgals.

Flm.: Ellert B. Schram, Jón Skaftason, Pétur Pétursson,
Bjarni Guðnason, Ragnar Arnalds.

Alþingi ályktar að skora á ríkisstjórnina að veita þjóðum Angola, Guinea-
Bissau og Mosambique stuðning í sjálfstæðisbaráttu þeirra með því að bjóða fram
aðstoð í fcrmi matvæla, læknislyf ja, kennslutækja eða með því að gefa fulltrúum
þessara þjóða kost á að kynnu sér stjórnarfar og þjóðfélagsuppbyggingu íslend-
inga. Höfð skulu samráð og samvinna við sambærilega stuðningsstarfsemi hjá öðrum
Norður landaþj óðum.

Greinargerð.

Á árunum eftir síðari heimsstyrjöldina og nú sérstaklega siðasta áratuginn hafa
þjóðir hins svokallaða þriðja heims öðlazt sjálfstæði hver á fætur annarri. Hvort
tveggja hefur komið til, að þjóðir Vesturlanda hafa horfið frá fyrri nýlendustefnu
sinni og jafnframt eflt svo efnahagslega og menningarlega uppbyggingu meðal þess-
ara þjóða, að þær eru í auknum mæli færar um að stjórna sér sjálfar.

En á sama tíma sem lýðræðisþjóðirnar á Vesturlöndum geta bent á þessa þróun
með nokkru stolti, rekur ein þjóð Vestur-Evrópu, Portúgal, áfram ófyrirleitna og
harðsvíraða nýlendustefnu i skjóli einræðis heima fyrir og valds og kúgunar hjá
hinum undirokuðu þjóðum. Nýlendur Portúgala eru Angola, Guinea-Bissau og
Mosambique.

Frjálshuga menn um allan heim hafa um langt skeið gert ýtarlegar tilraunir
til að fá Portúgal til að veita þessum þjóðum aukið frelsi, en allt án árangurs, og
er nú svo komið, að vopnuð átök og hernaðarástand færist mjög i aukana.

Flestöll atvinnutæki í löndum þessum eru i höndum Portúgala eða erlendra
auðhringa. Þar ríkir ógnarstjórn lögreglu og hers, og yfirgnæfandi meiri hluti
þjóðarinnar er hvorki læs né skrifandi. Tilraunir innfæddra til aukins frelsis, mennt-
unar og mannsæmandi lífs eru kæfðar niður með valdi og ofbeldi, og óskir um við-
ræður hafa verið virtar að vettugi.

Þessar staðreyndir eru stórkostleg vanvirða vestur-evrópskri þjóð, sem vill telja
sig siðmeuntaða og frelsisunnandi.

Mikill meiri hluti mannkyns býr enn við ógnarstjórn einræðis, ýmist i gervi
kommúnisma, kapítalisma og fasistískra herstjórna. Sumar þeirra þjóða, sem öðl-
azt hafa frelsi undan oki nýlendu-heim~veldisstefnunnar, hafa sjálfar hlotið örlög lög-
regluríkisins af völdum heimamanna sjálfra. Gerræðisfullt stjórnarfar ellegar ein-
ræði í sínum margvíslegu myndum má ekki og á ekki að draga úr lýðræðissinnuðum
öflum í baráttu þeirra fyrir frelsi og sjálfstæði allra þjóða. Að þessu leyti er það
heilög skylda okkar Íslendinga að leggja okkar litla skerf til þessarar baráttu.

Hér á landi hefur að undanförnu dvalizt fulltrúi þjóðfrelsisfylkingarinnar
(MPLA) í Angola, Agostinho Neto, og átt viðræður við fulltrúa hinna íslenzku stjórn-
málaflokka og óskað eftir stuðningi og aðstoð Íslands í baráttu samtaka hans í
Angola. Hann hefur upplýst, að aðrar Norðurlandaþjóðir veiti slíka aðstoð og sendi
matvæli, lyf, kennsluáhöld o. fl. til þessara nýlenduþjóða.

Flutningsmenn þessarar tillögu eru eindregið þeirrar skoðunar, að ísland eigi
að leggja sitt af mörkum, þegar slikrar aðstoðar er óskað. Ekki er mælt með beinni
fjárhagsaðstoð, heldur skal aðstoðin felast beinlínis í hagnýtum hjálpargögnum, svo
sem matvælum og lyfjum. Til greina kemur sömuleiðis að bjóða 2-3 fulltrúum
þessara þjóða að dveljast hér á landi um einhvern tíma og kynna sér stjórnarfars-
lega, menningarlega og efnahagslega uppbyggingu í lýðræðisríki eins og okkar Ís-
lendinga.

Gerð er tillaga um, að samvinna verði höfð við sambærilega stuðningsstarfsemi
á Norðurlöndum, í og með til að tryggja, að hjálpargögn og önnur aðstoð komist í
hendur þeirra aðila, sem til er ætlazt.

Með þessum tillöguflutningi er ekki lagður neinn dómur á pólitískt markmið
fylkingarsamtaka þessara þjóða, að öðru leyti en þvi, sem víkur að sjálfstæðisbar-
áttu þeirra.

Stuðningur Íslands, sem í aðstoðinni felst, skal fyrst og fremst túlka st sem sið-
ferðilegur stuðningur við kröfu um frelsi og sjálfstæði hverrar þjóðar, um leið og
hún telur í sér eindregna fordæmingu á nýlendustefnu Portúgals,


